
Istòria de unu poeta partigianu artzanesu: Tommasu Tàula 
Oe amus a allegare de unu poeta arthanesu chi sa 
poesia dd’at acumpangiadu in totu sa vida sua, in is 
cosas bellas e in is colasas malas, un’emigradu chi si 
fiat dèpidu fuire dae sa bidda de àrthana pro more de 
is persecutziones chi is fascistas faghiant a issu e a sa 
famìlias sua. a allegare de unu partigianu artzanesu chi 
in Ligùria aiat sustènnidu sa resistèntzia faghende 
operatziones de sabotàgiu contra a is tedescos. Oe 
amus a allegare de un’òmine chi in pagos connòschent, 
peri in Àrthana, amus a contare sa vida de Tomasu 
Tàula, su poeta partigianu. 
 

 
De idadi e de statura piticheddu, 
apena apena doag’annus tocau, 
a iscola no m’ant prus mandau, 
m’ant post’a fàiri su crabargeddu. 
Cund’unu miu maternu tzieddu, 
comente ch’esse de babbu orfanau; 
de mannus e piticus istimau, 
totus mi mutiant Tomaseddu. 
 
Sa boghe chi intonat custu muteto chi seis deretos de intèndere est pròpiu de Tomasu Tàula, chi pagos 
annos in antis de si mòrrere aiant registradu in una pariga de cassetas is mègius componimentos chi aiant 
iscritu durante sa vida: is poesias dedicadas a sa bidda nadida, cussas dedicadas a sa famìlia, sa 
currisundèntzia chi teniat cun su frade Cristolu e cun un’àteru poeta de cabale, su gairesu Màriu Murinu. 
Nàschidu in Àrthana su 15 de cabudanni de su 1903 in bighinadu de Prathas Giosso, a pagos passos dae 
s’istòrica Funtana de Lìndinis, Tomasu Tàula fiat fìgiu de Giovanni, oriundu de Talana, e de Marianna Doa, 
artzanesa. Aiat frecuentadu is primos annos de s’iscola elementare, finas a cando dd’aiant acordadu cun 
unu tziu maternu chi ddu boliat pro ddi pompiare su bestiàmine. In sos annos binti si lìbera si nde essit de 
tzeracu, còmporat unu tàgiu de berbeghes e si ponet pro contu suo. 
Sa vida de Tomasu sighet su càmbiu de sas istajones, cun sas tràmudas dae su Monte a Marina o a su 
Campidanu e poi a torra a su Monte. Un’esistèntzia fata de privatziones e de sacrifìtzios cunditzionada dae 
is crapitzos de su tempus. Ùnicu allèbiu a custas vida peleas est sa poesia, chi issu coltivat cun sos frades 
suos finas dae cando fiat minore. Sunt sos annos de sa ditadura fascista e fintzas in Àrthana, comente in sas 
àteras biddas de Sardigna, sos ricos, sos burghesos e sos propietàrios, aiant agatadu in su fascismu 
un’ocasione pro afortziare su pòdere issoro a discàpitu de sos pòberos e de is mìseros. In deretura su 
giòvanu Tomaseddu si rebellat a sas prepotèntzias de sos gerarchieddos fascistas e de sos canes de mofa 
issoro, pro custu at a bènnere persighidu paris cun sos frades suos Cristolu, Efeddu e Fisente. 
Pepinu Arthanu cun dotor Scarpa 
Sa lista manna giai l’aian fata… 
arzana.jpgNaraiant sos versos iscritos dae un’anònimu riferende•si a s’elencu de sos chi agiudaiant a 
Samuele Stochinu chi su sìndigu Pepinu Bartzanu e su segretàriu comunale continentale, unu tzertu Scarpa, 
aiant intregasu a is milìtzias bènnidas dae Casteddu pro ddos acapiare. De cussa deportatzione, pro ite de 
deportatzione si trataiat, connota cun su nòmene de s’Assèdiu de Àrthana, sunt abbarradas una pariga de 
otadas de su poeta Antoni Lai chi inoghe podimus intèndere dae sa boghe de su fìgiu Eugèniu: 
 
Su millanoeghentosbintisese 
Paesanos tenidelu in sa memoria 
Chi m’est giumpidu su fogu a pese 
Nissunu nde tenzat franagoria 



De frearzu su batordighe su mese 
Chi si podet contare po istoria 
Chi in Arzana su fatu est suzedidu 
Non si fiat mai intesu e mai bidu 
 
S’Assèdiu de Àrthana fiat cumentzadu pro nde istanare a Samule, chi segundu sas ispias si fiat in Càstana, a 
presu de domu de Tomasu, chi dd’aiat agiudadu a s’atacare, segundu su chi contat peri su fìgiu de Tomasu, 
Giuseppe in un’intervista de 3 annos a oe. 
“So che deve aver aiutato qualcuno a nascondersi, o cosa del genere. E allora è stato coinvolto anche 
involontariamente, oppure gli hanno fatto qualche giochetto che lo ha spinto a prendere questa decisione 
di allontanarsi”.  
Tomasu si dd’ait isciampada dae s’arrestu ma si rendet contu ca in bidda non fiat prus cosa de ddoe 
abbarrare e ca fiat mègius a si nde andare. A 23 annos bendet sas berbeghes e movet a Gènova. Ma su 
sèberu de emigrare fiat istadu determinadu dae resones, amus a nàrrere, polìticas, ma fintzas dae motivos 
de coro. Difatis, Tàula boliat a sa sorrestra tortoliesa Vitalia Mureddu chi biviat in Arbatassa, ma su babbu e 
is frades de issa fiant contràrios, massimamente Chicheddu. 
In Gènova imbucat a traballare in una dita chi faghiat apaltos pro su cantiere navale, ma poi benit assùmidu 
deretamente dae s’Ansaldo comente a gruista. Arribbat sa mutida a su servìtziu militare ma otenet de ddu 
fàghere comente ausiliàriu pompiere in intro de sa fàbrica. Est tando chi aderit a sa Crèsia Cristiana 
Evangèlica. Agatat domo in cùcuros de Sestri, in localidade “Ca Gianca” (Domo Bianca, in genovesu), domo 
chi arredat e preparat cun s’idea ddoe andare a bìvere, prima o poi, cun s’istimada sua Vitalia. In custos 
annos incumentzat sa produtzione poètica sua (1932) pro su prus atzentrada in s’amore pro Vitalia e in su 
raportu de amore òdio cun sa bidda nadale sua, Àrthana. 
Tomasu e Vitàlia a giòvanos.JPGA sa morte de su babbu de Vitalia e pustis de sa partèntzia de su connadu 
Chichinu, chi fiat partidu carabineri, Tomasu torrat a Sardigna, si cojat cun Vitalia e cun issa torrat a Sestri in 
su 1936. Andant a abitare in bia Merano. In su 1937 naschet Anna, chi at a mòrrere a 2 annos pro unu 
problema a s’isprene; in su 1939 naschet Giovanni. In su 1940 s’Itàlia intrat in gherra. Su 14 de mese de 
làmpadas Gènova benit bumbardada. At a èssere su primu de is 12 bombardamentos navales a òpera de sa 
3ª Iscuadra navale frantzesa, apena 4 dies a pustis de su decraratzione de gherra de s’Itàlia a sa Frantza e su 
Regnu Unidu. Su mangianu de su 9 freàrgiu 1941 Gènova benit torra bumbardada dae mare, custa borta 
dae sa Royal Navy. Primu portu italianu e polu industriale importante, Gènova est unu de sos printzipales 
obietivu de sos Alleados chi non ddi donant ega. Is bombardamentos si faghent semper prus intensos, in 
s’arcu de sos chimbe annos de gherra si nd’ant a contare 86, e Tomasu sellat de nde batire sa famìlia a 
Sardigna, a Arbatassa, ue in su 1943 at a nàschere Giuseppe. 
In sos annos de sa gherra Tomasu benit richiamadu a su servìtziu de pompiere a tempus prenu in su cantieri 
de s’Ansaldo, pigadu de mira de sos bombardieris alleados. Si tratat de unu traballu perigulosu, a su cale 
però issu si dèdicat cun ispìritu profundu de abnegatzione e sacrifìtziu. Incumentzat sa gherra de 
Liberatzione e Tàula intrat in cuntatu cun su movimentu partigianu, ma a s’imbesse de su frade Fisente, chi 
si nde fiat andadu a sa mata in sos montes uninde•si a is formatziones armadas de su Piemonte, issu fiat 
abarradu in tzitade. In sa Gènova ocupada acumprit atziones de sabotàgiu e agiudat sos operajos a cuare in 
su cantieri is armas furadas a sos tedescos. 
Est in custu momentu chi Tomasu mustrat su coràgiu suo chi dd’at a bàllere sa benemerèntzia de su 
Comitadu de Liberatzione Natzionale. 
Sos nazistas, apretados dae sos alleados e dae sos partigianos chi fiant calende•nde dae sos montes a 
inghìriu de sa tzitade, aiant minadu sas grues, sas telefèricas e sos pilones de s’Ansaldo. Boliant fàghere 
brincare totu in s’àera causende unu dannu mannu a una de sas atividades printizpales de sa tzitade e 
ponende in perìgulu sa vida de meda gente. 
Tomaso, gràtzias a su traballu suo de operaju e de pompieri, connoschiat s’Ansaldo comente is bugiacas 
suas. Issu e un’iscuadra àteros voluntàrios fian imbucados in su cantieri arrischende sa vida. Teniant pagos 
minutos pro chircare totu sas minas e pro ddas disativare. 
Mancari su pagu tempus, mancri su perìgulu, Tomasu e is àteros voluntàrios renessent in s’impresa! Est unu 
meràculu, un’operatzione eròica. 



Pro su contribuidu donadu a sa lota de liberatzione, in su 1945 su Comitadu de Liberatzione pro sa Ligùria 
dd’aiat cunsignadu s’Atestadu de Benemerèntzia firmadu dae su Colonello Carlo Farini e dae su Generale 
Enrico Martinengo. 
Ma a gherra finida su frade de Tomasu, Fisente bolet serrare sos contos cun sos fascistas arthanesos. Paris 
cun un’àteru partigianu arthanesu Michele Murru, nòmene de batàglia “Corsaru”, torrat a bidda cun s’idea 
de ochire totu cussos chi durante su Ventènniu aiant donadu coddu a su fascismu, iscudende, acapiende, 
esiliende sos opositores. 
A s’acabbu però si fiant postos in mesu sos betzos de sa bidda e peri is parentes ddos aiant istollerados de 
portare a compimentu su progetu issoro chi diat àere postu de prus in trèulu sa bidda chi fiat dereta de nde 
essire dae sa disamistade. Basta, fiat a betare a terra e a perdonare. Fisente e Micheli si nde fiant andados 
dae Àrthana sena ddoe torrare mai prus. 
Tomasu bolet torrare a Sardigna, ma non pro si vengiare cun chie dd’aiat fatu male. In coro non tent 
perunu sentimentu de revesa o de òdiu, s’ùnicu pensamentu suo est cussu de bìdere a Vitalia e a sos fìgios, 
mescamente bolet connòschere a Pepinu, nàschidu in su 1943. Agatat un’imbarcatzione de fortuna e a 
pustis de unu biàgiu impestosu, prenu de perìgulos e dificultades, passende dae Nàpule nche resesset a 
lòmpere a Tortuelie dae sa famìlias sua. Torrat a Ligùria e andat a bìvere cun sa famìlia sua in sa domo de 
Sestri. 
Tomasu torrat a sa vida de primu: su cantieri, chi issu aiant contribuidu a sarbare, sa crèsia evangèlica e sa 
famìliedda sua chi fiat aumentada cun sa nàschida de Giacomino in su 1947. 
Ma cando is cosas fiant andande bene, si ddoe fiat posta in mesu sa malasorte. Giacomino s’amalaidat e a 8 
annos ebbia s’at a mòrrere. Est su segundu fìgiu chi Tomasu e sa pubidda perdent. In su 1977 s’at a mòrrere 
peri Vitàlia, s’amada sua, chi però sogna note siighet a dd’aparire in su sonnu e a ispirare sa vena poètica 
sua chi dd’acumpàngiat finas a sa morte sua in su 1982. 
Is poesias suas sunt istadas regortas in unu libru a tìtulu “Càntigos de Nardalè”, pubblicadu in su 2018 dae 
Grafica del Parteolla. 


